Nafarroako Parlamentuko Mahaiak, 2020ko urtarrilaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Adolfo Araiz Flamarique jaunak aurkezturiko galdera, Nafarroako Foruzaingoko kideen lanaldien, ordutegien eta ordainsarien Erregelamendua onesten duen urtarrilaren 10eko 1/2005 Foru Dekretuaren indarraldiari buruzkoa.
2. Nafarroako Parlamentuko Aldizkari Ofizialean argitara dadin agintzea.
3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.
Iruñean, 2020ko urtarrilaren 13an
Lehendakaria: Unai Hualde Iglesias
GALDERAREN TESTUA
EH Bildu Nafarroa talde parlamentarioko Adolfo Araiz Flamarique jaunak honako galdera hau aurkezten dio Legebiltzarreko Mahaiari, idatziz erantzun dakion:
Nafarroako Poliziei buruzko azaroaren 19ko 23/2018 Foru Legeak honako hau xedatzen du, besteak beste:
Lehen xedapen iragankorra. Indarreko arauak aplikatzea. “Foru lege honetan aipatzen diren garapen erregelamenduak onetsi bitartean, egun indarra duten erregelamenduen aplikazioari eutsiko zaio. Zehazki, lanaldien, ordutegien eta ordainsarien araubide berria, foru lege honetan jasotako erregulaziotik heldu dena, 2019ko urtarrilaren 1etik aurrera izanen da aplikatzekoa, eta bitartean indarrean jarraituko du Foruzaingoaren lanaldi eta ordainsarien Erregelamendua onesten duen irailaren 28ko 79/2016 Foru Dekretuak”.
Auzitegi Goreneko Administrazioarekiko Auzien Salako Onarpen Salak, berriz, 2019ko abenduaren 11ko probidentzia bidez erabaki zuen izapidetzeko ez onartzea Nafarroako Gobernuak Nafarroako Justizia Auzitegi Nagusiko Administrazioarekiko Auzien Salaren 2018ko ekainaren 12ko epaiaren aurka prestatutako kasazio-errekurtsoa; izan ere, epai horrek erabat deusez deklaratu zuen 79/2016 Foru Dekretua, Nafarroako Foruzaingoaren lanaldi eta ordainsarien erregelamendua onesten duena.
Nafarroako Justizia Auzitegi Nagusiaren epaiak honako hau zioen: “auzi-jartzaileen egoera juridikoa, hortaz, foru dekretua indarrean sartu aurreko berbera da, eta beraz aurreko araudiari lotu behar zaizkio alderdi guztietan (baita ordainsarietan ere)”. Halere, azaroaren 19ko 23/2018 Foru Legearen xedapen indargabetzaile bakarrak honako hau xedatzen du: “Indarrik gabe gelditzen dira foru lege honetan xedatutakoaren kontrako maila bereko edo apalagoko arau guztiak, eta bereziki Nafarroako Poliziei buruzko martxoaren 23ko 8/2007 Foru Legea eta apirilaren 10eko 15/2015 Foru Legea, Nafarroako Poliziei buruzko martxoaren 23ko 8/2007 Foru Legea aldatzen duena”.
Hori guztia ikusita, honako hau galdetzen diot Nafarroako Gobernuari:
Nafarroako Foruzaingoaren lanaldi eta ordainsarien erregelamendua onesten duen 79/2016 Foru Dekretuaren deuseztasuna berretsi denez eta foru dekretuaren aurreko lege-arauak eta hura garatzeko erregelamenduak indargabetuta daudenez gero, Gobernuak nola konponduko du arlo horri buruzko erregelamendu-araurik eza?
Gobernuaren ustez, azaroaren 19ko 23/2018 Foru Legeak indargabetu zituen erregelamendu-arauak biziberritu al dira? Zehazki, indarrean al legoke Nafarroako Foruzaingoko kideen lanaldien, ordutegien eta ordainsarien Erregelamendua onesten duen urtarrilaren 10eko 1/2005 Foru Dekretua?

